КОНСПЕКТ ОТКРЫТОГО УРОКА. 5 КЛАСС

Тукай эзләре буйлап

V класста укучыларга Г.Тукайның тормыш юлы һәм иҗатының кайбер сәхифәләре ачыла башлый. С.Хәкимнең “Тукай нигезләре” дигән  язмасы, “Г. Тукай – балалар язучысы” исемле мәкалә, шагыйрьнең “Эшкә өндәү”, “Сабыйга”, “Эш беткәч уйнарга ярый” шигырьләре, “Су анасы” әкияте тулысынча укып өйрәнелә. Ә.Бакировның Г.Тукайга  багышлап  һәм аның шигырьләренә  язган музыка әсәрләре белән таныштырыла. Татар рәсем сәнгате вәкилләреннән  скульптор С. Ахуновның  Г.Тукайга һәйкәл  иҗат итүдә катнашкан авторларның берсе булуы  хакында әйтелә, аның иҗаты турында  белешмә бирелә.

Программада, ойрәнгәннәрне гомумиләштереп, “Габдулла тукай музеенда” дигән  бәйләнешле сөйләм үстерү дәресе уздырырга тәкъдим  ителә. Әлбәттә, башта  музейга экскурсия  оештырырга яки андагы экспозицияләр белән буклет, открытка, альбомнар файдаланып таныштырырга  кирәк.

Укучыларымның  белем дәрәҗәсен искә алып, сөйләм үстерү дәресен “тукай эзләре буйлап” дигән темага уздырдым.  Материал катлаулы булып тоелса, аны ике дәрескә булеп үткәрергә мөмкин.

Дәрескә Г.Тукай портреты, “Г.Тукай” дигән төсле альбом, открыткалар, “Г.Тукайның тууына 135 ел” дигән видеофильм һ.б. материал алып керелә. Дәрес нәтиҗәле узсын өчен , укытучыдан да, укучыдан да зур әзерлек таләп ителә.

Дәрес барышы.

I.Кереш әңгәмә.

II. Г.Тукайның тормыш юлы һәм иҗатын искә төшерү. (Ул сорау- җавап рәвешендә уздырылырга мөмкин.)

Сораулар.

1. Г.Тукай кайчан, кайда туган?

2. Габдулланың балачагы ничек үткән?

3. Сезгә Тукайның нинди әсәрләре (шигырь, әкиятләре) таныш? Кайсылары аеруча ошый?

4. Г.Тукай үз әсәрләрендә  балаларны нинди кешеләр булырга өнди?

III. Төп өлеш.

План буенча сөйләшү уздыру.

1. Г.Тукай һәйкәлләре  турында әңгәмә.

Сүзлек: музей, зал, вестибюль, экспонат, документ.

Һәйкәл, автор, скульптура, скульптор, архитектор, премия.

Яңадан тозгыну, горурлану, күңелдә саклау.

 Укытучы балаларга башта – татар сүзләрен, аннан соң алынма сүзләрне укырга куша. Түбәндәге сүзләр сүзлеккә язып аңлатыла.

Вестибюль- бинаның  алгы бүлмәсе; Экспонат- күргәзмә, музейга куела торган әйбер; Скульптура – коеп ясалган сынлы  сәнгать әсәре; скультор – скульптура әсәрләрен иҗат итүче; Премия – ирешкән уңышлар өчен бирелә торган акчалата бүләк.

Укытучы. Укучылар! Плакаттагы шигырь юлларына игьтибар итик (Бер укучы кычкырып укый):

Җирдән түгел, халык күңеленнән

Күтәрелә синең һәйкәлең. (М.Хөсәен)

Укытучы. бу өзек кайсы шигырьдән  алынган? ( М.Хөсәен “Тукай һәйкәле”.) (Шигырьне  бер укучы сәнгатьле итеп укый яки яттан сөйли.)

Укытучы. М.Хөсәен бу шигырьдә  нинди фикер әйтергә теләгән? Әлеге юлларны сез ничек аңлыйсыз? 

Укытучы. Без сезнең белән экскурсиягә барган идек. Анда Г.Тукайның ике һәйкәле белән таныштык. Алар турындагы материалны дәреслектән укып килергә тиеш идегез. ( Алдан әзерләнгән укучылар чыгыш ясый.)

1 нче укучы. 

Казанда шагыйрь Г.Тукайга беренче һәйкәл 1956 елда куелган. Ул М. Җәлил исемендәге  Татар дәүләт опера һәм балет театры янында урнашкан. Һәйкәлнең авторы – Е. Шулик.

Бу һәйкәл  янында  ел саен 26 апрельдә шигырь бәйрәме үткәрелә. Анда иҗатында зур  уңышка ирешкән язучы, шагыйрь,  рәссам, композитор, артистларга Татарстанның Г.Тукай исемендәге  Дәүләт премиясе бирелә.  (Шигырь бәйрәменнән видеосюңет күрсәтелә.)

Сораулар нигезендә әңгәмә уздырыла:

1. Ни өчен шигырь бәйрәме 26 апрельдә үткәрелә?

2. Опера тетры янында  тагын кемгә һәйкәл куелган?

2 нче укучы.

 1958 елда шәһәр үзәгендә, Кабан  күле буендагы бакчада, Г.Тукай истәлегенә икенче һәйкәл ачыла. Аның авторлары – архитектор Л.Павлова, скульпторлар Л. Кербель, Л. Писаревский, С.Ахун.

Һәйкәлнең  тулы биеклеге  10 метр, шагыйрьнең сыны 4,4 м. Ул бронза һәм граниттан эшләнгән. Экскурсия вакытында без бу һәйкәлне игьтибар белән карадык.Шагыйрь биектә басып тора, кулына китап  тоткан. Аның карашы еракка төбәлгән.

3 нче укучы. 

Бу һәйкәл янына кешеләр еш килә икән. Алар аорасында  олылар да, балалар да бар. Мин моны экскурсия  вакытында күрдем. Ак чәчле бер апа, һәйкәлгә чәчәкләр  куйгач, күз яшьләрен дә сөртеп алды.

4 нче укучы. 

Тукай һәйкәлләре Арча ягында да бар. Якташлары шагыйрьне хөрмәт белән искә ала, аның исеме белән бәйле урыннарны  кадерләп саклый. Тукайга туган авылы  Кушлавычта һәйкәл куелган. Икенче һәйкәл Кырлайдагы музей  каршында урнашкан. Ул һәйкәлнең  авторы – скульптор Б. Урманче. (Укучылар сөйләгәндә открытка, альбом, видоеязма күрсәтелә.)

2.Тукай музейлары турында сөйләшү.

Укытучы. Без сезнең белән  Г.Тукайга Казанда һәм Арча районында куелган һәйкәлләр турында  әңгәмә алып бардык. Хәзер без шашыйрь истәлекләрен кадерләп саклаучы  музейлар  хакында сөйләшербез.

Экскурсия вакытында  сез Тукайның  Казандагы музее белән якыннан таныштыгыз, яңа мәгьлүматлар алып кайттыгыз. Инде тәэсирләр белән  уртаклашабыз.

1 нче укучы. Г.Тукай музее Тукай урамдагы 74 нче йортта урнашкан. Ул 1986 елның июнендә, шагыйрьнең 100 еллык юбилее уңаеннан ачыла. Музей бинасы ике катлы. Ул 19 гасырда төзелгән. Элекке хуҗалары исеме белән  аны “Шамил йорты” дип тә атыйлар.

Без бу музейда булдык. аның ишеген ачып керүгә, Тукай скульптурасын күреп алдык. Ап – ак мәрмәр баскыч  өстендә шагыйрь безне көтеп тора кебек. Без скульптура янына күтәрелдек. Яраткан “шагыйребез белән” фоторәсемгә дә төшеп кайттык.

2 нче укучы. Тукай музее бик зур. ул җиде залдан тора. Анда экспонатлар куп: фоторәсем, документ, китап, хатлар, шагыйрьнең  шәхси әйберләре бар.

Миңа беренче зал ошады. Ул “ Тукайның балачагы” дип атала. Анда безгә ике документ күрсәттеләр: берсе – Габдулланың тууы  турында, икенчесе - әтисенең үлүе турында. Әтисе үлгәндә, Габдуллага 4 ай да тулмаган икән. Ә әнисе улына 4 яшь булгач үлгән. Мин Тукайны кызгандым: ул бик яшьли ятим  калган бит. Әти - әнисез яшәү аңа  бик авыр булгандыр.

3 нче укучы. Мин бишенче зал турында сөйләргә телим.  Ул Тукай исемен йөртуче урыннарга багышланган. Казанда Язучыларның Тукай клубы, Г.Тукай исемендәге Татар дәүләт филармониясе барлыгын белдем. Тукай урамы Казанда  гына түгел, Җәектә, Уфада, Бакуда, Ташкентта да бар икән!

Без “Тукай” теплоходы барлыгын әйттеләр, аның фотосүрәтен күрсәттеләр. Ул теплоход Идел, Агыйдел елгалары  буйлап туристлар йөртә икән.

4 нче укучы. Арча төбәгендә шагыйрь исеме белән бәйле урыннар күп. Туган авылы Кушлавычта  Тукай музее эшли. Икенче музей Яңа Кырлайда урнашкан. Ул башта авыл китапханәсе бинасында ачылган. Ә 1979 елда Татарстан Дәүләт  музее филиалы  булып оешкан. Хазерге  ике катлы музей бинасының, аның алдында урнашкан һәйкәлнең авторы- күренекле  рәссам Бакый Урманче.

Музейның 7 нче залында  500ләп  экспонат саклана. Вестибюльдә кунакларны агачтан ясалган Шүрәле, Су анасы каршы ала. Музейга Тукайның кульязмалары, архив материаллары, шәхси әйберләре, аңа багышланган картиналар куелган.

Тукай Кырлай музеена Татарстаннан гына түгел, чит илләрдән дә туристлар килә. Алар Тукай турында күбрәк  белергә тели. Аның әсәрләрен сокланып укулары турында  “Истәлекләр китабы”нда язып калдыралар. ( Открытка, рәссемнәр күрсәтәләр.)

Укытучы. Балалар! Бу музей белән якыннан танышасыгыз килсә, без, яз җиткәч, анда барып кайтырбыз.

3. Тукай исеме белән бәйле истәлекле урыннар турында әңгәмә.

Укытучы. Шулай итеп, Без Тукай музейлары белән таныштык. Әңгәмә барышында Тукай исеме белән бәйле кайбер урыннарны атадык. Тагын бер кат шуларны искә төшерик әле. 

IV. Йомгаклау.

1. Без бүген нәрсә турында сөйләштек?

2. Тукай музейлары, һәйкәлләре күп булу нәрсә хакында сөйли?

(Тукайны халкыбыз ярата, хөрмәт итә. Аның белән бәйле истәлекләрне кадерләп саклый. Шул истәлекләрне  карарга кешеләр музейларга йөри. Шагыйрьгә рәхмәт әйтергә һәйкәлләргә киләләр. Аңа чәчәкләр китерәләр.)

Өйгә эш: “ Габдулла Тукай һәйкәле янында” яки “Г.Тукай музеенда” дигән темаларның берсенә хикәя язарга.

Дәрес “Туган тел” җырын тыңлау белән тәмамлана. Укучылар кушылып җырлый.
